MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-ĦATRIET PUBBLIĊI 

LAQGĦA NRU 23

It-Tlieta, 20 ta’ April 2021

Il‑Kumitat Permanenti dwar il-Ħatriet Pubbliċi ltaqa’ fil‑binja tal‑Parlament, il‑Belt Valletta, fl-4.37 pm.

L‑Onor. Anthony Agius Decelis, President tal-Kumitat, ippresieda.


PREŻENTI

Il-Membri tal-Kumitat li kienu preżenti għal-laqgħa kienu l-Ministru għas-Solidarjetà u l-Ġustizzja Soċjali, il-Familja u d-Drittijiet tat-Tfal l-Onor. Michael Falzon (Sostitut), il-Ministru għat-Turiżmu u l-Protezzjoni tal-Konsumatur l-Onor. Clayton Bartolo, l-Onor. Karol Aquilina, l-Onor. Claudette Buttigieg, l-Onor. Carmelo Mifsud Bonnici u l-Onor. Joe Mizzi. 


MINUTI

Il-Minuti tal-Laqgħa Nru 22, li saret fit-23 ta’ Marzu 2021, ġew ikkonfermati.

Il-Kumitat laqa’ lis-Sa Emma Terribile għall-ewwel laqgħa tagħha bħala s-Segretarja ta’ dan il-kumitat u awguralha l-ħidma t-tajba.

SMIGĦ FIR-RIGWARD TAN-NOMINA TA’ DR RYAN PACE GĦALL-ĦATRA TA’ NON-EXECUTIVE CHAIRMAN TAL-AWTORITÀ TA’ MALTA DWAR IL-LOGĦOB 

Il-Kumitat stieden lil Dr Ryan Pace sabiex jidher quddiem il-Membri tal-Kumitat biex isirulu mistoqsijiet supplimentari relatati mat-tweġibiet bil-miktub li Dr Pace bagħat lill-Kumitat, skont is-subartikolu 38(4) tal-Att dwar l-Amministrazzjoni Pubblika, Kap. 595.

Il-President tal-Kumitat informa lil Dr Pace li d-domandi u t-tweġibiet tiegħu kienu ser jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika.

Wara li Dr Ryan Pace għamel introduzzjoni tiegħu, hu wieġeb għall-mistoqsijiet supplimentari li saru mill-membri preżenti. Hu tkellem ukoll dwar l-esperjenza tiegħu fil-kariga ta’ Deputy Chairman fil-Bord tal-Awtorità ta’ Malta għal-Logħob għal dawn l-aħħar  xhur. Huwa semma l-isfidi li din l-industrija ffaċċjat f’din l-aħħar sena u tkellem dwar l-andament tal-industrija u l-potenzjal li jistgħu joffru l-impjegati f’din l-industrija ġdida.

Fost is-suġġetti li ssemmew waqt id-diskussjoni, kienu ċ-ċirkustanzi tal-operat tal-Awtorità dwar il-Logħob (MGA) wara r-riżenji tas-CEO u taċ-Chairperson fl-istess sena, meta b’rizultat ta’ hekk, id-deċizjonijiet kellhom jittieħdu mill-Bord tad-Diretturi. Issemma wkoll li l-industrija tal-gaming m’għadhiex titqies bħala delizzju, iżda karriera importanti f’dawn iż-żminijiet.

Issemmiet ukoll il-ħtieġa ta’ trasparenza fl-operat tal-MGA u fil-ħidma tal-Kap Ezekuttiv u f’dan ir-rigward, Dr Pace informa lill-Kumitat dwar il-proċess ta’ reklutaġġ li sar b’sejħa pubblika.

Fil-5.30 pm il-laqgħa ġiet sospiża sabiex il-Membri jiddiskutu bejniethom in camera u Dr Pace intalab jirtira mill-kamra. 

Fis-5.51 pm il-laqgħa rriżumiet u Dr Pace ġie mistieden jidħol fil-kamra fejn għamel spjega in camera. 

Fis-5.58 pm il-laqgħa reġgħet ġiet sospiża u l-President tal-Kumitat talab lil Dr Ryan Pace sabiex jirtira mill-kamra sakemm il-kumitat jiddiskuti l-ħatra proposta tiegħu.

Fis-6.00 pm, meta l-President tal-Kumitat qiegħed il-mistoqsija fuq in-nomina ta’ Dr Ryan Pace bħala Non-Executive Chairman tal-Awtorità ta’ Malta dwar il-Logħob, l-Oppożizzjoni spjegat li kienet se tivvota kontra minħabba s-sitwazzjoni preżenti tal-MGA, u mhux minħabba l-abbilitajiet ta’ Dr Pace għall-kariga proposta. 

Għaldaqstant, il-Kumitat ivvota hekk:  

VOTAZZJONI NRU 6			ĦIN: 6.00 pm

Favur:  4					Kontra:  3

L-Onor.
Anthony Agius Decelis			Karol Aquilina
Clayton Bartolo				Claudette Buttigieg
Michael Falzon				Carmelo Mifsud Bonnici
Joe Mizzi

Il-ħatra proposta għaddiet.













Ftit tal-mumenti wara, il-President tal-Kumitat stieden lil Dr Pace jidħol fil-kamra fejn informah li l-Kumitat kien se jagħti parir favur il-ħatra tiegħu bħala Non-Executive Chairman tal-Awtorità ta’ Malta dwar il-Logħob skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru għall-Ekonomija u l-Industrija.


Fis-6.06 pm, id-diskussjoni kienet konkluża u l-Kumitat ġie aġġornat.

